
A valedora do pobo acude ao 25 aniversario de 
“Dano Cerebral” de Santiago de Compostela.

A Valedora do Pobo asistiu en 
decembro á celebración do 25 
aniversario da Asociación Dano 
Cerebral de Santiago de Compostela, 
entidade anteriormente coñecida 
como Sarela. 
 
A Asociación desenvolve  un labor 
fundamental para mellorar a 
calidade de vida das persoas con 
dano cerebral adquirido e das súas 
familias, a través de servizos de 
apoio, rehabilitación e orientación, 
así como mediante un firme 
compromiso social. Todo isto baixo o 
lema “Unha vida salvada merece ser 
vivida con dignidade”. 
 
Durante o acto conmemorativo, 
a Asociación expresou o seu 
agradecemento a todas as entidades 
e institucións presentes polo apoio e 
colaboración recibidos ao longo dos 
seus anos de traxectoria.

Acto de presentación do IX informe FOESSA sobre 
exclusión e desenvolvemento social.

A Valedora do Pobo acolleu a 
presentación do IX informe FOESSA 
sobre exclusión e desenvolvemento 
social en Galicia, nun acto que 
contou coa participación de 
representantes institucionais 
e entidades sociais. A apertura 
da xornada correu a cargo da 
valedora, quen agradeceu a 
asistencia e contextualizou o papel 
de Cáritas como entidade clave no 
acompañamento das persoas en 
situación de maior vulnerabilidade. 
 
De seguido, interveu María Victoria 
González, representante de Cáritas 
Galicia, quen advertiu sobre a 
crecente brecha da exclusión social 
e a complexidade das situacións que 
afectan a moitas persoas. Sinalou 
que, malia certos avances, persisten 
desigualdades estruturais que 
dificultan a inclusión social efectiva. 
 
A continuación, Tomás Ubrich, 
coordinador técnico do informe, 
explicou que o informe FOESSA se 
basea en entrevistas e cuestionarios 
en profundidade a persoas en 

distintas realidades sociais. 
Destacou que a exclusión non é un 
fenómeno unicamente económico, 
senón que está relacionada con 
factores como a vivenda, a saúde, 
o emprego ou a perda de vínculos 
sociais, e identificou oito grandes 
factores de cambio social, entre 
eles a precariedade laboral, a crise 
demográfica e a desigualdade. 
 
O acto pechouse coa intervención 
de Francisco José Prieto, arcebispo 
de Santiago de Compostela, quen 
convidou a mirar a realidade social 
sen filtros e a traballar de maneira 
conxunta desde toda a sociedade. 
Lembrou a existencia das Cáritas 
diocesanas e parroquiais en Galicia e 
puxo en valor o voluntariado, ao que 
definiu como a columna vertebral da 
entidade.

A Valedora do Pobo, escenario da presentación do 
informe “Consecuencias da supresión do subsidio 
de excarceración e impacto social en Galicia” da 
Fundación Erguete-Integración.

A Valedora do Pobo acolleu 
a presentación do informe 
“Consecuencias da supresión do 
subsidio de excarceración e impacto 
social en Galicia”, nun acto no que 
agradeceu a asistencia do público e 
dos medios e salientou a traxectoria 
da Fundación Érguete e o seu papel 
na transformación da mirada social 
cara ás persoas con adiccións. 

Durante a xornada interveu Teresa 
Jiménez Becerril Barrio, adxunta 
primeira do Defensor del Pueblo, 
quen destacou as numerosas 
peticións de xustiza recibidas de 
persoas privadas de liberdade 
e as visitas periódicas a centros 
penitenciarios. Pola súa banda, 
Andrés Jiménez Rodríguez, director 
da Área de Seguridade e Xustiza do 
Defensor del Pueblo, abordou as 
principais problemáticas trasladadas 
á institución, facendo fincapé na 
necesidade de garantir os dereitos 
fundamentais e condicións de vida 

dignas no cumprimento das penas. 
 
Desde a Fundación Érguete-
Integración, Rubén Cagiao 
Avendaño, presidente da 
entidade, puxo en valor o labor de 
acompañamento que desenvolven en 
centros penitenciarios desde 2006. 
Antía Cisneros Galovart, avogada e 
secretaria da Fundación, sinalou que 
o Ingreso Mínimo Vital non se axusta 
á realidade das persoas excarceradas, 
ao establecer requisitos que 
dificultan o seu acceso, a diferenza 
do antigo subsidio. Finalmente, 
María Rodríguez Lago, responsable 
do Programa Itinere, destacou 
a especial vulnerabilidade deste 
colectivo, a elevada incidencia da 
violencia de xénero entre as mulleres 
acompañadas e a necesidade de 
recuperar unha axuda específica ou 
crear unha prestación transitoria 
automática nos primeiros meses tras 
a excarceración. 

cobro pola Deputación da Coruña da intervención do servizo 
de bombeiros a instancias do 112. 

A Valedora lembra que a homologación de títulos europeos 
non pode depender só do número de créditos.

A Valedora recomenda ampliar as prazas dos cursos de 
linguaxe administrativa galega.

Melloras no servizo de teleasistencia nun concello.

Falta de limpeza e mantemento da canle do río Sarela e 
asolagamento de vivenda. 

Supostas irregularidades no aviso de corte pola concesionaria 
do servizo de auga no Concello de Carballo.

Acceso a copia do expediente persoal de traballador do 
SERGAS.

Falta de resposta á solicitude de cambio de PIA para listas de 
espera en centro de día tras finalizar etapa escolar aos 21 anos. 

Obriga de uso de mascarilla polo Sergas.

Trátase dunha queixa presentada 
en representación dunha muller 
de 90 anos á que se lle xirou unha 
liquidación pola intervención do 
servizo de bombeiros tras sufrir 
unha caída no seu domicilio. 
A actuación produciuse como 
consecuencia dunha chamada ao 
112 nunha situación de emerxencia 
vital, aplicándose a correspondente 
taxa conforme á ordenanza fiscal 
reguladora do servizo de extinción de 
incendios e salvamento.

Xurídicamente, a resolución 
entende que a liquidación se 
axusta á normativa aplicable, 
ao non cumprirse os requisitos 
económicos necesarios para a 
exención da taxa. Porén, constátase a 
inexistencia dunha información clara 
e directa á persoa usuaria, tras a 
intervención, sobre a liquidación e os 
correspondentes prazos de cobro.

A resolución pon o foco na situación 
de extrema vulnerabilidade da 
persoa atendida, unha muller 
de idade moi avanzada, que vive 
soa e percibe ingresos modestos. 
A situación que motivou a 
intervención non deriva de 
comportamento neglixente, polo que 
a carga económica imposta resulta 
claramente desproporcionada e 
contraria aos principios de equidade 
e protección social.

En consecuencia, a Valedora do Pobo 
formula diversas recomendacións ao 
Consorcio provincial de bombeiros 
e salvamento da Coruña, dirixidas 
a valorar a inclusión de exencións 
automáticas para persoas maiores 
soas con ingresos limitados en 
supostos de emerxencias vitais, 
a mellorar os mecanismos de 
información e notificación ás persoas 
usuarias dos servizos de salvamento 
e a examinar a posible devolución da 
cantidade aboada no caso concreto, 

cobro pola Deputación da Coruña da intervención do servizo 
de bombeiros a instancias do 112. 

en coherencia cos principios de 
equidade e protección das persoas 
máis vulnerables .

Unhas semanas máis tarde emitiuse 
unha nova resolución dirixida ao 

mesmo organismo pola cobranza 
aos herdeiros dunha persoa que foi 
atopada morta no seu domicilio ao 
que non puido acceder nin a policía 
local nin o GES e desde o concello 
chamouse aos bombeiros. 

A Valedora lembra que a homologación de títulos europeos 
non pode depender só do número de créditos

A Valedora do Pobo analizou o 
procedemento de homologación en 
Galicia de dúas titulacións obtidas en 
Bélxica: un grao en Música de 180 
créditos e un máster en Música, de 
120 créditos. 

En concreto, a persoa interesada 
denunciaba que a Administración 
requiría certificacións académicas 
e programas das materias, cuxa 
tradución supoñía un custo 
económico elevado. 

Así mesmo, reprochaba que a 
denegación da homologación se 
fundamentaba esencialmente en que 

o grao belga tiña unha carga lectiva 
inferior á do grao español, fixada en 
240 créditos.

A Valedora lembra que, de acordo 
co Espazo Europeo de Educación 
Superior e o Convenio de Lisboa, 
as decisións sobre homologación 
deben basearse prioritariamente 
nos coñecementos e competencias 
acreditados, así como na existencia 
ou non de diferenzas substanciais 
entre titulacións, e non nunha 
comparación automática do número 
de créditos ou da duración dos 
estudos.



14

Eco Cidadán 
Neste sentido, considera que a 
homologación non pode denegarse 
unicamente por unha menor 
duración ou carga crediticia e que 
a Administración debe valorar 
outros elementos relevantes, como 
a posición do título no sistema 
educativo de orixe, os resultados 
de aprendizaxe, o acceso a estudos 
posteriores e a calidade do programa 
formativo cursado.

Finalmente, a resolución advirte de 
que aplicar de maneira xeneralizada 

o criterio de recoñecer só graos 
de 240 créditos excluiría os títulos 
obtidos na maioría dos países do 
EEES

Ademais, sinala que cando se 
achega o suplemento europeo 
ao título, debería evitarse na 
medida do posible a esixencia 
de documentación adicional, 
ponderando sempre o seu custo e 
dificultade.

A Valedora recomenda ampliar as prazas dos cursos de 
linguaxe administrativa galega.

A Valedora do Pobo tramitou tres 
queixas presentadas por persoal 
empregado público da Xunta de 
Galicia pola insuficiencia de prazas 
nos cursos de linguaxe administrativa 
galega. Estes cursos poden cursarse 
na Escola Galega de Administración 
Pública (a “EGAP”), con convocatorias 
específicas para persoal da Xunta, e 

tamén nas escolas oficiais de idiomas 
(as “EOI”), onde participa persoal 
doutras Administracións.

No curso da investigación, a EGAP 
informou da existencia dun convenio 
de colaboración que establecía a 
reserva de 525 prazas para persoal 
da Xunta.

Non obstante, desde o curso 
2022/23 produciuse un incremento 
moi notable da demanda, 
especialmente relacionado cos 
procesos extraordinarios de 
estabilización do emprego público. 

Para facer fronte a esta situación, 
asinouse en marzo de 2025 unha 
adenda que permitiu ampliar a oferta 
en 25 prazas adicionais.

A pesar desta ampliación, os datos 
dispoñibles amosan que a resposta 
resultou insuficiente. No último 
exercicio, apenas o 12,5 % das 
persoas solicitantes obtivo praza no 
nivel medio da EGAP e só o 8,7 % 
nas EOI. Ademais, nos últimos catro 
anos a demanda incrementouse nun 
120 % na EGAP, fronte a un aumento 
de tan só o 8 % no número de 
admisións.

A Valedora lembra que a formación 
en linguaxe administrativa galega 
constitúe un instrumento esencial 
para promover o uso normalizado 
do galego na Administración, 
garantir os dereitos lingüísticos da 
cidadanía e mellorar a calidade das 
comunicacións administrativas. En 
consecuencia, considera necesario 
que as consellerías competentes 
adopten medidas que permitan 
adecuar a oferta de prazas á 
demanda real existente e facilitar o 
acceso a esta formación a un maior 
número de persoas interesadas.

Melloras no servizo de teleasistencia nun concello.

O expediente refírese a unha 
queixa pola demora na instalación do 
servizo municipal de teleasistencia 

a unha muller con enfermidade 
oncolóxica no Concello da Coruña, 
que non dispón de liña fixa de 
telefonía.

O sistema estándar require liña fixa, 
e a alternativa mediante dispositivos 
GSM (rede móbil) depende dun 
número limitado de equipos 
contratados polo concello, que 
actualmente están esgotados, polo 
que a usuaria permanece en lista de 
espera. 

As entidades locais están obrigadas 
a actuar conforme aos principios 
de eficacia, servizo á cidadanía 
e obxectividade na defensa dos 
intereses públicos, especialmente 
no ámbito dos servizos sociais. A 
atención a persoas en situación 
de vulnerabilidade non pode 
quedar condicionada de maneira 
indefinida a limitacións técnicas ou 
de dispoñibilidade de medios cando 
estas responden a unha realidade 
social previsible e estrutural, como 
é a progresiva desaparición da 
telefonía fixa nos fogares.

Neste sentido, a normativa 
autonómica recoñece expresamente 
a necesidade de impulsar o uso das 
tecnoloxías da información e da 
comunicación como instrumento 
para garantir a accesibilidade e a 

igualdade no acceso aos servizos 
públicos. A persistencia dun 
modelo de teleasistencia baseado 
fundamentalmente na liña fixa 
pode dar lugar a situacións de 
desigualdade e discriminación 
indirecta, ao excluír de facto a 
persoas que, por razóns alleas á 
súa vontade, carecen deste tipo de 
conexión.

A posibilidade de empregar 
dispositivos de conexión por rede 
móbil debe considerarse, polo tanto, 
unha solución ordinaria plenamente 
integrada na xestión do servizo e non 
unha medida excepcional suxeita 
a unha dispoñibilidade residual. 
A insuficiencia de equipamentos 
GSM evidencia unha carencia 
organizativa que pode comprometer 
a efectividade do dereito das persoas 
usuarias a recibir unha atención 
social adecuada, continuada e acorde 
cos principios de accesibilidade 
universal.

Como conclusión, a Valedora do 
Pobo formula unha suxestión ao 
Concello da Coruña para que valore 
o incremento das dotacións de 
dispositivos de teleasistencia con 
conexión por rede móbil, co fin 

de evitar ou reducir as esperas de 
persoas necesitadas deste servizo, 
e solicita resposta no prazo dun 
mes sobre a aceptación e medidas 
adoptadas. A suxestión foi aceptada.

Falta de limpeza e mantemento da canle do río Sarela e 
asolagamento de vivenda. 

A queixa tramitada ten a súa orixe 
na denuncia presentada por unha 
veciña do barrio do Carme de Abaixo, 
en Santiago de Compostela, relativa á 
situación de abandono e insuficiente 
mantemento do río Sarela no tramo 
lindeiro á súa vivenda. Segundo 
se expón, esta falta de actuacións 
prolongaríase no tempo e estaría 
a provocar episodios reiterados de 
desbordamento da canle cada vez 
que se producen choivas intensas.

A promotora do expediente relata 
que as enchentes teñen ocasionado 
a entrada de auga no interior da 
reitoría e da igrexa do Carme de 
Abaixo, chegando nalgúns casos 

a niveis moi elevados, con graves 
danos materiais e afeccións ao 
patrimonio arquitectónico e relixioso 
da zona. Esta situación supón, 
ademais, un risco continuado para a 
seguridade das persoas residentes, 
entre as que se atopan menores, 
xerando unha situación de incerteza 
e preocupación constante na vida 
diaria da familia afectada.

No marco da tramitación da queixa, o 
Concello de Santiago de Compostela 
informou da existencia dun programa 
de vixilancia e mantemento das 
canles dos ríos Sar e Sarela,

que contempla actuacións periódicas 
de limpeza, control da vexetación, 
revisión de infraestruturas e 
intervencións extraordinarias 
tras fenómenos meteorolóxicos 
adversos. O ente local fai fincapé 
tamén no importante volume de 
residuos retirados dos leitos fluviais 
nos últimos anos e defende que a 
vexetación de ribeira desempeña 
unha función relevante na 
prevención de enchentes e arrastres.

Con todo, da análise da 
documentación obrante no 
expediente despréndese que o 
informe municipal non achega 
información específica sobre as 
actuacións realizadas no tramo 
concreto do río Sarela ao que 
se refire a queixa, nin permite 
comprobar a aplicación efectiva 
da planificación invocada nesa 
localización. Esta falta de concreción 
contrasta coa persistencia da 

problemática denunciada e coas 
probas gráficas achegadas pola 
promotora, que evidencian a 
acumulación prolongada de maleza e 
obstáculos no leito da canle.

Á vista destas consideracións, 
a Valedora do Pobo entende 
necesario instar ao Concello de 
Santiago de Compostela a reforzar 
as intervencións de limpeza e 
mantemento ordinario do tramo do 
río Sarela ao seu paso polo Carme 
de Abaixo, coa finalidade de previr 
novos episodios de asolagamento e 
garantir a seguridade da veciñanza. 
Do mesmo xeito, considérase 
oportuno valorar a posta en marcha 
de accións de concienciación cidadá 
dirixidas a reducir as verteduras e 
depósitos de residuos nas ribeiras 
e no leito do río, como medida 
complementaria de protección 
ambiental e prevención de riscos.

A interrupción do servizo de 
abastecemento de auga nunha 
vivenda do Concello de Carballo 
motivou a apertura dun expediente, 
tras o escrito presentado pola persoa 
interesada no que se cuestiona a 
actuación da empresa concesionaria 
responsable do servizo. A 
queixa céntrase nas garantías do 
procedemento seguido para o corte 
do subministro por impago e na 
adecuación desta medida á natureza 
esencial da prestación afectada.

Da documentación remitida pola 
concesionaria despréndese que 
o procedemento aplicado se 
baseou no Regulamento do Ciclo 
Integral da Auga do Concello de 
Carballo, que impón ás persoas 
usuarias a obriga de satisfacer as 
tarifas correspondentes e prevé 
a suspensión do subministro en 
caso de incumprimento, logo da 
realización dos avisos oportunos. 
Consta que se efectuaron varios 

intentos de notificación mediante 
correo certificado que non chegaron 
a ser retirados, procedéndose 
finalmente ao corte do servizo 
nun día e horario axeitados, 
regularizándose posteriormente 
a situación tras o pagamento da 
débeda e dos custos de reconexión.

Con independencia do cumprimento 
formal do procedemento, a análise 
do expediente pon de relevo que 
o abastecemento de auga potable 
constitúe un servizo público 
esencial, cuxa interrupción incide 
directamente sobre dereitos 
básicos relacionados coa saúde, a 
hixiene e a dignidade das persoas. 
Desde esta óptica, a suspensión do 
subministro debe concibirse como 
unha medida excepcional, que só 
debería adoptarse cando non existan 
outras vías eficaces e menos gravosas 
para garantir o cobro das cantidades 
adebedadas.

Supostas irregularidades no aviso de corte pola concesionaria 
do servizo de auga no Concello de Carballo.

Así mesmo, advírtese que a 
normativa municipal non regula con 
suficiente precisión as condicións 
en que deben practicarse os avisos 
de corte do subministro, o que 
obriga a integrar a súa aplicación 
co réxime xeral de notificacións 
establecido na Lei 39/2015, do 
procedemento administrativo común 
das administracións públicas. En 
particular, resulta necesario asegurar 
que os intentos de notificación se 
realicen en distintas franxas horarias 
e, de resultar infrutuosos, acudir 
á notificación edictal nos termos 
legalmente previstos.

Á vista do exposto, considérase 

oportuno formular suxestión ao 
Concello de Carballo para que 
valore a conveniencia de modificar 
o Regulamento do Ciclo Integral 
da Auga, dando prioridade á vía de 
apremio fronte á suspensión do 
servizo nos supostos de impago, 
en atención ao carácter esencial da 
auga. Do mesmo xeito, recoméndase 
interpretar os preceptos relativos aos 
avisos de corte de conformidade coa 
normativa básica estatal, co fin de 
reforzar as garantías procedementais 
das persoas usuarias e asegurar unha 
actuación administrativa acorde cos 
principios de boa administración. 

Acceso a copia do expediente persoal de traballador do 
SERGAS.

Aqueixa analizada ten a súa orixe 
na falta de resposta da Dirección 
Xeral de Recursos Humanos do 
SERGAS a unha solicitude presentada 
o 4 de xuño de 2024, na que a persoa 
interesada pedía copia compulsada 
e completa do seu expediente 
persoal. A petición realizouse co fin 

de poder exercer o seu dereito á 
defensa tras ser excluída das listas de 
contratación temporal como persoal 
médico, exclusión que, segundo a 
interesada, se fundamentaba nunha 
causa inexistente no seu historial 
administrativo.

Segundo o informe remitido 
pola Administración, a exclusión 
das listas de contratación non 
se fundamentou na existencia 
dun expediente disciplinario, 
senón no incumprimento das 
bases das convocatorias, ben por 
non acreditar correctamente os 
requisitos e méritos esixidos ou por 
carecer da titulación requirida para 
determinadas categorías. Así mesmo, 
indícase que o expediente persoal 
se atopa rexistrado no sistema 
informático FIDES/expediente e na 
unidade de validación elixida pola 
propia aspirante, non constando 
documentación en poder da 
Dirección Xeral de Recursos 
Humanos.

Non obstante, a Valedora do Pobo 
constata que a Administración non 
acredita ter resolto nin contestado 
expresamente a solicitude 
presentada o 4 de xuño de 2024. 
Esta falta de resposta supón un 
incumprimento da obriga legal 
de resolver expresamente as 
solicitudes da cidadanía, establecida 
na Lei 39/2015 do Procedemento 
Administrativo Común, e vulnera os 
principios de eficacia, transparencia 

e boa administración que deben 
presidir a actuación administrativa.

O informe administrativo tamén 
introduce como causa adicional 
de exclusión a idade da persoa 
interesada, ao ter superado a 
idade ordinaria de xubilación. Non 
obstante, a resolución lembra que 
a normativa vixente permite unha 
aplicación progresiva da idade de 
xubilación e contempla a posibilidade 
de prolongar a vida activa en 
determinados supostos, polo que a 
idade non pode ser interpretada de 
maneira automática nin restritiva.

Á vista do exposto, a Valedora 
do Pobo formula un recordatorio 
de deberes legais á Consellería 
de Sanidade para que resolva 
expresamente a solicitude de acceso 
ao expediente persoal presentada 
pola interesada. Así mesmo, emite 
unha suxestión orientada a promover 
unha interpretación máis favorable 
da normativa de contratación 
temporal, co obxectivo de facilitar a 
permanencia nas listas das persoas 
que aínda non teñan acadado o 
dereito á pensión de xubilación 
cunha porcentaxe íntegra.

Tramitouse queixa ante a Valedora 
do Pobo en representación dun 
mozo con discapacidade intelectual 
e grao III de dependencia, pola 
falta de continuidade na atención 
á dependencia tras a finalización 
da súa etapa escolar ao cumprir 
21 anos. A familia solicitara con 
antelación a modificación do 
Programa Individual de Atención 
(PIA) para garantir o acceso a 
un recurso axeitado, sen que se 
producise unha resposta efectiva en 
tempo oportuno.
 
Con data 20 de maio de 2025, a 
Consellería de Política Social e 
Igualdade recoñeceu mediante 
resolución o dereito ao servizo de 
atención diúrna terapéutica, ao 
transporte adaptado e asistido e 
ao servizo de teleasistencia. Non 
obstante, estes servizos non se 
fixeron efectivos, ao carecer o 
sistema de prazas dispoñibles, polo 
que a persoa interesada permaneceu 

en situación de lista de espera. 

No informe emitido pola Consellería 
indícase que a persoa afectada 
figura nunha posición prioritaria 
dentro da lista de agarda, conforme 
aos criterios establecidos na 
normativa reguladora do sistema 
de dependencia. Así mesmo, faise 
referencia ás medidas adoptadas 
para o incremento progresivo do 
número de prazas, recoñecéndose, 
non obstante, que a oferta actual 
resulta insuficiente para dar resposta 
á demanda existente.

A Valedora do Pobo conclúe que 
a situación analizada reflicte unha 
insuficiente garantía na execución 
dun dereito subxectivo previamente 
recoñecido, o que deriva nunha 
interrupción da atención dunha 
persoa en situación de especial 
vulnerabilidade. 

Falta de resposta á solicitude de cambio de PIA para listas de 
espera en centro de día tras finalizar etapa escolar aos 21 anos. 

Destácase a necesidade de articular 
mecanismos de planificación que 
aseguren unha transición ordenada 
desde o sistema educativo ao sistema 
de servizos sociais, evitando períodos 
de desatención contrarios aos 
principios de protección reforzada.

Á vista do anterior, e en aplicación 
do disposto na Lei 39/2006, así 
como do artigo 49 da Constitución 

Española, a Valedora do Pobo dirixe 
recomendación á Consellería de 
Política Social e Igualdade para que 
adopte as medidas necesarias que 
permitan a efectividade real dos 
servizos recoñecidos, priorizando 
os casos de gran dependencia 
e garantindo a continuidade da 
atención tras a finalización da etapa 
escolar.

Obriga de uso de mascarilla polo Sergas.

Iniciouse un expediente a raíz do 
escrito presentado por un cidadá 
que denunciaba a actuación do 
Servizo Galego de Saúde por manter 
cartelería en distintos centros 
sanitarios na que se indicaba a 
obrigatoriedade do uso da máscara. 
O promotor da queixa consideraba 
que esta práctica carecía de 
cobertura legal, xa que a normativa 
vixente tras a finalización da crise 
sanitaria da COVID-19 establece 
unicamente recomendacións, 
polo que entendía que se estaba a 
vulnerar o principio de legalidade 

e a coaccionar indebidamente ás 
persoas usuarias.

No seu escrito, o interesado 
facía fincapé en que a Orde 
SND/726/2023, do 4 de xullo, pola 
que se declarou finalizada a situación 
de crise sanitaria da COVID-19, 
establece recomendacións e non 
obrigas respecto do uso da máscara. 
Achegou documentación gráfica 
de carteis localizados, entre outros 
lugares, no PAC de Vigo, e indicou 
que, malia formular dúas queixas 
ante o SERGAS solicitando a súa 
retirada ou modificación,



24

Eco Cidadán 
non obtivo unha resposta clara nin 
acorde co marco legal aplicable.

Segundo consta no informe da 
administración sanitaria, a comezos 
do ano 2024 aprobouse unha orde 
autonómica que introduciu con 
carácter temporal a obrigatoriedade 
do uso da máscara en determinados 
ámbitos asistenciais, obrigatoriedade 
que foi posteriormente levantada 
á vista da evolución da situación 
epidemiolóxica. Na situación actual, 
o SERGAS entende que o uso da 
máscara ten un carácter meramente 
recomendado, en particular 
nos espazos nos que se atende 
poboación vulnerable, apoiándose 
para iso en criterios de prevención e 
en documentos internos elaborados 
pola Dirección Xeral de Saúde 
Pública.

Tras analizar a documentación 
achegada e a normativa aplicable, 
a Valedora do Pobo conclúe que o 
marco legal vixente non ampara a 
imposición xeral do uso da máscara, 
senón que limita o seu emprego ao 
ámbito da recomendación. Aínda 
recoñecendo a intención preventiva 
e de saúde pública invocada pola 

Consellería de Sanidade, considérase 
que a permanencia de cartelería 
que fala de obrigatoriedade pode 
xerar confusión e non resulta acorde 
cos principios de legalidade e 
información veraz.

Por todo o exposto, formúlase 
unha suxestión á Consellería 
de Sanidade para que revise e 
actualice a cartelería existente nos 
centros sanitarios, adaptándoa ao 
contido real da normativa vixente e 
reflectindo claramente o carácter de 
recomendación do uso da máscara.

A consellería acepta esta suxestión, 
trasladando á Valedora do Pobo a súa 
conformidade e comprometéndose 
a actualizar os carteis informativos 
dos centros sanitarios, co fin de 
evitar interpretacións equívocas 
respecto ao carácter obrigatorio ou 
recomendatorio do uso da máscara 
no contexto normativo actual.



www.valedordopobo.gal

Horario de 9.00 h. a 14.00 h de luns 
a venres e de 16.30h a 19.00 h de 
luns a xoves

Rúa do Hórreo, 65. Santiago de 
Compostela, A Coruña (España) 
15702

981 56 97 40

rexistro@valedordopobo.gal

Valedor do Pobo 

Deseño. María Maneiro Maneiro

https://www.valedordopobo.gal/
https://www.google.com/maps/dir//R%C3%BAa+do+H%C3%B3rreo,+65,+15701+Santiago+de+Compostela,+A+Coru%C3%B1a/@42.8722222,-8.5493868,17z/data=!4m8!4m7!1m0!1m5!1m1!1s0xd2efe392d02a701:0xcee0d2b507e34162!2m2!1d-8.5445159!2d42.8722184?entry=ttu&g_ep=EgoyMDI1MDkwMi4wIKXMDSoASAFQAw%3D%3D
https://www.google.com/maps/dir//R%C3%BAa+do+H%C3%B3rreo,+65,+15701+Santiago+de+Compostela,+A+Coru%C3%B1a/@42.8722222,-8.5493868,17z/data=!4m8!4m7!1m0!1m5!1m1!1s0xd2efe392d02a701:0xcee0d2b507e34162!2m2!1d-8.5445159!2d42.8722184?entry=ttu&g_ep=EgoyMDI1MDkwMi4wIKXMDSoASAFQAw%3D%3D
https://www.google.com/maps/dir//R%C3%BAa+do+H%C3%B3rreo,+65,+15701+Santiago+de+Compostela,+A+Coru%C3%B1a/@42.8722222,-8.5493868,17z/data=!4m8!4m7!1m0!1m5!1m1!1s0xd2efe392d02a701:0xcee0d2b507e34162!2m2!1d-8.5445159!2d42.8722184?entry=ttu&g_ep=EgoyMDI1MDkwMi4wIKXMDSoASAFQAw%3D%3D
mailto:rexistro%40valedordopobo.gal?subject=
https://www.facebook.com/valedordopobo/?locale=es_ES

